
13 FEBRUARI 2017 / 16 JAMADILAWAL 1438H 
====================================== 
 "UUM : UNIVERSITI PENGURUSAN TERKEMUKA" 
            (THE EMINENT MANAGEMENT UNIVERSITY) 
 
Assalamualaikum / Salam Sejahtera 
 
Tuan/Puan 

SCIMPA ONLINE:  Pusat Pengajian Pengurusan Industri Kreatif & Seni Persembahan (SCIMPA) 
Universiti Utara Malaysia (UUM) telah meninjau peluang kolaborasi dengan Pusat Pengajian Seni 
(PPS) USM dalam siri lawatan penanda aras baru-baru ini. Sejak penubuhan secara rasmi 15 
Ogos tahun lalu, lawatan ini merupakan salah satu usaha dalam mempromosikan program dan 
bidang kepakaran SCIMPA. 
 
Delegasi SCIMPA yang diketuai oleh Timbalan Dekan SCIMPA yang juga menjalankan tugas 
Dekan SCIMPA, Dr. Ahmad Hisham Zainal Abidin, telah mengadakan pertemuan dengan para 
penjawat PPS USM yang diketuai Dekan, Prof. Madya Mohammad Omar Bidin.  
 
Perbincangan berkisar tentang usaha mewujudkan program ‘double-degree’, mobiliti pelajar dan 
staf akademik serta kolaborasi dalam penyelidikan dalam seni dan sains. Hasil perbincangan 
dilihat positif dengan keyakinan pihak PPS USM untuk menggarap potensi pelajar dengan nilai 
tambah yang ada pada UUM dalam bidang pengurusan. Justeru, perbincangan lanjutan akan 
dibuat untuk meneliti dokumen-dokumen berkaitan. 
 
Selesai pertemuan, delegasi SCIMPA telah dibawa melawat studio dan makmal serta infrastruktur 
di Dewan Budaya. Hadir sama ialah Penyelaras Program Pengurusan Industri Kreatif, Puan 
Asmidah Alwi, Prof. Madya Dr. Azrool Idzwan Ismail, Dr. Ruzinoor Che Mat dan Dr. Juliana Aida 
Abu Bakar. 
 
Kerjasama yang bakal terjalin membolehkan pelajar keluaran program Sarjana Muda Pengurusan 
Industri Kreatif (BCIM) di bawah SCIMPA  mempunyai nilai tambah kemahiran dalam bidang 
tumpuan masing-masing. Kolaborasi penyelidikan merentas disiplin juga perlu untuk memastikan 
bidang kepakaran UUM dan universiti penyelidikan bertaraf Apex itu kekal relevan di persada 
antarabangsa. 
 
Sekian dan salam hormat. 

